Врз основа на член 52 од Законот за високото образование (Службен весник

на РМ бр. 35/2008, бр. 103/08, бр. 26/09, бр. 34/09, бр. 99/09, бр. 115/10, бр. 17/11 и бр. 51/11) и член 37 од Статутот на Првиот приватен универзитет - ФОН, Сенатот на Универзитетот на седницата одржана на 30.05.2011 година го донесе следниот:
ЕТИЧКИ  КОДЕКС 
НА   ФОН УНИВЕРЗИТЕТОТ 
I 
ОПШТИ ОДРЕДБИ 

Член 1 
Етичкиот кодекс на ФОН Универзитетот содржи морални начела и начела на професионална етика со кои се ре​гулира моралното однесување на ФОН Универзи​тетот (во натамошниот текст: на Универзитетот), како и постапката за примена на истиот. 
Член 2 

Лицата на кои се однесува Етичкиот кодекс припаѓаат на академската и универ​зитетската заедница. 

Академската заедница ги опфаќа наставниците, научни​ци​те, уметниците и соработниците кои учествуваат во наставата, научните истра​жувања и уметничката работа на Универзитетот. 

Универзитетската заедница ги опфаќа членовите на академската заед​ница, студентите, лицата  кои соработуваат во реализирање на научните, наставните и уметничките програми, како и вработените во заедничките и помошните служби на Универзитетот. 

Член 3

Начелата на Етичкиот кодекс на соодветен начин се применуваат и во однос на други лица кои не се вработени на Универзитетот, но соработуваат со Универзите​тот, и истите се применуваат во случај кога нивното делување на било кој начин е поврзано со Универзитетот. 
Член 4 
Целта на Етичкиот кодекс е морално регулирање на однесувањето на припад​ни​ците на универзитетската заедница, односно, нормирање на општите и по​себните морални вредности и морални стандарди според кои треба да се однесу​ваат членовите на уни​верзитетската заедница, како и сите поединци кои се по​врзани со работењето на Уни​верзитетот. 
Член 5

Моралните стандарди пропишани со Етичкиот кодекс се однесуваат на зашти​тата на личните, академските, творечките и духовните слободи, како и на достоин​ство​то на членовите на универзитетската заедница. 

Моралните стандарди може да се преклопуваат со правната регулатива, меѓутоа тие не можат да бидат замена за кривичните, прекр​шочните, дисци​плинските и управните постапки уредени со закон, како и на другите прописи на Уни​верзитетот. 

Одлуките донесени во постапка на примена на Етичкиот кодекс влијаат со сво​јот авторитет и можат да бидат основа за донесување одлука во смисла на Законот за високо образование.
II 
ОСНОВНИ НАЧЕЛА И ПРАВИЛА 
Начело на почитување на интегритетот 

и достоинство на личноста 

Член 6
Членовите на Универзитетската заедница треба да бидат почитувани како лич​ности, да се почитува нивниот интегритет и достоинство. 
На членовите на Универзитетската заедница мора да им биде загаранти​рано правото на приватност. 
Начело на автономија на научна, 

уметничка и наставна дејност 

Член 7
Членовите на академската заедница имаат право автономно да де​луваат на Универзитетот во граница на својот статус и во согласност со целите на Уни​верзитетот. 
На членовите на академската заедница треба да им се признае пра​во на не​пре​чен професионален развој и усовршување во согласност со личните мож​ности и пла​нови, но во онаа мерка со која не се нарушува истото право на друга личност.
 Универ​зитетот е должен да настојува да се остварат и да се почитуваат овие права.
Член 8

Членот на академската заедница има морална обврска и одговорност кон оста​нати​те членови на академската заедница и спрема Универзитетот во целина да се одне​сува чесно, одговорно и непристрасно. 

Членот на академската заедница има морална обврска да се придржува кон по​зитивните универзитетски традиции и принципи во сите области на деј​ствувањето, а заради остварување на заедничко добро на универзитетската заед​ница во целина. 
Начело на еднаквост и праведност 
Член 9
Членовите на универзитетската заедница треба да се однесуваат согласно со начелата на еднаквост и праведност, на тој начин што ќе биде исклучена се​која дискри​минација, злоупотреба, вознемирување или искористување. 

Членовите на универзитетската заедница не смеат да бидат подложни на пре​драсуди  кои може да доведат до необјективност или било каков вид на дис​криминација според етничка, национална или религиозна припадност, имотна состојба, социјално потекло, јазик, ра​са, фамилијарен и брачен статус, бременост, пол, по​ло​ва ориентација, политичка определба, здравствена состојба, теле​сен изглед и други индивидуални раз​лики. 

Член 10

Универзитетот е должен да обезбеди услови за остварување на начелата на еднаквост и праведност. 
На секој член на универзитетската заедница Универзитетот е должен да му обезбеди уживање на сите човекови права кои се остваруваат во рамките на универ​зитетската заедница. 

Член 11

Членот на универзитетската заедница не смее да го злоупотребува својот авторитет, не смее личните интереси да ги надредува на сметка на објективното просу​дување, ниту да ги става над морално прифатливото и професионално извршување на работните обврски. 
Член 12

На сите членови на универзитетската заедница треба да им се овозможат ед​накви услови за остварување на професионалните обврски, искажување на интелекту​ални способности и напредување. 

Единствени критериуми за вреднување и напредување мора да бидат струч​носта, способноста и професионалните достигнувања, оспособеноста и резултатите во извршување на работните обврски. 

Начело на академска слобода 

Член 13
Академската слобода е основен услов и обележје на наставната, научната и уметничката работа на Универзитетот. Членовите на академската заедница во своето дејствување се раководат од на​челата за: 
· слободна творечка и општествена дејност, 
· стекнување и пренесување на знаења, како и користење на традиционал​но​то пра​во на проучување, анализирање и вредну​вање на состојбите во општеството. 
Член 14

Универзитетот е должен да ги заштити сите членови на академската заедница од секој вид на ограничување или ускратување на творечката слобода. 
Универзитетот треба да ја поддржува и поттикнува слободата на мисле​ње и из​разување, како темелна вредност во сите сегменти на универзи​тетскиот жи​вот и работа. 

Начело на професионалност 

Член 15
Членовите на академската заедница се обврзани одговорно, совесно, про​фе​сионално и етички беспрекорно да ги извршуваат своите обврски спрема студентите, колегите и останатите вработени на Универзитетот. 
Во своето делување членовите на академската заедница се обврзани да се придржуваат на принципите на објективност, непристрасност, ко​ректност, дијалог и толеранција. 
Член 16

Обврска на секој член на академската заедица е да ги почитува начелата на научност и стручност во работата и согласно со овие начела континуирано да се усо​вршува во избраната научна и уметничка област. 

Член 17

Од членовите на академската заедница се очекува соработка во профе​сионал​ните односи, како и заедничко дејствување во остварување на целите на Универзитетот. 

Комуникацијата на членовите на академската заед​ница треба да биде во согласност со нивните задолженија и улогата во за​едницата. 
Член 18

Од членовите на академ​ската заедница се очекува, согласно позитивните закон​ски прописи, да се ангажираат и надвор од универзитетската дејност, при што нивниот ангажман не смее да биде противречен на превземените професио​нални обврски на Универзитетот и нема да го нарушува угледот на Универзи​тетот. 
Нивна обврска е кога ќе добијат сознание за негативни појави, посебно за не​професионално, неодговорно и неморално однесување, истите јавно да ги осудат. 
Начело на почитување на правната регулатива
Член 19
Од членовите на универзитетската заедница се очекува да ги почитуваат пра​вилата, прописите и правните процедури, кои произлегуваат од нивното член​ство во истата. 
Универзитетот има обврска да обезбеди неопходни услови за запозна​ва​ње на членовите на универзитетската заедница со сите релевантни правила кои ги засегаат   нив​ните обврски. 
Член 20

Во постапка која се однесува на остварување на начелата и правилата од Етичкиот кодекс или се во врска со нив, на членовите на универзитетската заед​ница на кои се однесува постапката треба да им се овозможи соработка во иста​та, право да се изјаснат за релевантните наводи и да ги изнесат своите аргумен​ти. 
Член 21

Во случај кога постои несогласување при толкувањето и примената на начелата на Етичкиот кодекс, членовите на универзитетската заедница се долж​ни спорните прашања да ги решаваат во делот од универзитетската заедница ка​де што дошло до несогласување или пред органите на Универзитетот, во со​глас​ност со одредбите од главите IV  и V на овој кодекс. 
Член 22

Универзитетските органи се должни превентивно да дејствуваат во насока да го оневозможат кршењето на начелата на Етичкиот кодекс. За таа цел, во рамките на своите надлежности, тие се должни да превземаат мерки и да покренуваат постапки во случаите во кои е изразено основано сомневање за нарушување на етичкото однесување на членовите на универзитетската заед​ница. 

Академска универзалност и отвореност 
Член 23

Универзитетската академска заедница има морални обврски кон сите лу​ѓе, во поширок општествен контекст, како што се почитување на универзалните човекови права и слободи, пред се правото на живот, приватност, интегритет и достоинството на личноста. 
               Член 24

Универзитетот има обврска да обезбеди транспарентност во подготовка​та, донесувањето и примената на прописите во севкупното дејствовање на институцијата, како една од неговите темелни вредности. 

Сите членови на универзитетската заедница кои согласно со својата по​ложба на Универзитетот располагаат со податоци кои имаат статус на доверливи,  должни се да ја штитат тајноста на тие податоци.
Начело на избегнување и осуда на морално неприфатливо 
однесување 
  Член 25
Морално е неприфатлива непосредна или посредна дискриминација на Универ​зитетот врз основа на рели​гиска, етничка, национална, рас​на и полова припадност, животен стил, имотна состојба, социјално потекло, фа​милијарен и брачен статус, бременост, инвалидитет, надворешен изглед, поли​тичка определба и здравстве​на состојба. 
 Член 26
Морално е неприфатлив било каков вид на вознемирување меѓу членови​те на универзитетската за​едница. 
За вознемирување се смета секое непримерно однесување спрема друга лич​ност, чија цел е нарушување на нејзиното достоинство, попречување на обаву​вањето на работ​ните задачи и  намалување на квалитетот на нејзиниот живот. За воз​немирување се смета и секој чин на вербален, невербален или физички контакт, кој придонесува за не​згодни и непријатни работни и образовни обврски или кој друга личност ја застрашува, навре​дува и понижува. 
  Член 27
Морално е неприфатливо секое сексуално вознемирување, како по​веќекратно упа​тување на сексуално обоени шеги кон определена личност, ко​ментирање на полова ориентација, навредување и исмејување, испраќање на сексуално возне​миру​вачки мате​ријали, барање на сексуални услуги во замена за одредена услуга или доби​вање при​ви​легирана позиција кај одреден авторитетот. 
Член на универзитетската заедница има право да пријави вознемирување. На лицето кое пријавило вознемирување не смее да се врши било каков прити​сок. 
  Член 28

Морално е неприфатливо член на универзитетската заедница вербално и со личен пример да пропагира конзумирање на супстанци штетни по здравје​то: дрога, алкохол и цигари. 
Член 29

Морално е неприфатлива злоупотребата на интелектуалната сопственост и на​учните достигнувања. 

III
МОРАЛНИ СТАНДАРДИ ВО НАСТАВНАТА, НАУЧНАТА
И УМЕТНИЧКАТА ДЕЈНОСТ
Морални стандарди во наставната работа 

Член 30
Наставниците и соработниците при Универзитетот имаат морална об​вр​с​ка: 

· да настојуваат на постигнување и пренесување високо ниво на знаење од својот предмет;
· да гарантираат точност, прецизност, репрезентативност на содржи​на​та на предметот и примерна позиција на предметот во студиската програма; 
· да настојуваат студентите благовремено да ги стекнуваат излезните компе​тенции предвидени со усвојување на содржините од наставата која ја реали​зираат; 
· на сите студенти да им се овозможат фер услови за напредување;  
· да овозможат разработка на теми и содржини кои студентите од било која причина ги сметаат за лично осетливи;  
· да придонесуваат во интелектуалниот развој на студентите во она по​драчје за што се одржува наставата и да се избегнуваат дејности кои би го попре​чувале напре​ду​вањето на студентите согласно нивните спо​собности;  
· инструментите кои ги користат при вреднувањето на постигањата на сту​ден​тите да се: валидни, објективни, релијабилни и примерно осет​ливи; 
· при вреднувањето на постигањата на студентите да ги почитуваат прин​ципите на сестраност, континуираност, објективност, транспа​рентност, ин​дивидуализа​ција и диференцијација; 
· да го почитуваат дигнитетот на колегите и да соработуваат при реали​зирање на студиските и предметните програми; 
· да се воздржуваат од секакво условување на студентите, а особено при пола​гање на испитите не смеат да наметнуваат услови кои не се содржани во студиската и предметните програми и им донесуваат лич​на, економска и друга корист (задолжител​но купување книги, практикуми и слично);
· резултатите од самоевалуацијата и другите анкети да ги користат за реално согледување на својата наставна компетентност и за унапреду​вање на квалитет на на​ставниот процес. 
Неприфатлива пракса во оценувањето  

Член 31
Овозможувањето препишување при проверката на постигањата на сту​дентите е морално неприфатливо и се смета за недопустив вид на давање по​мош, која има за цел на недопустлив начин да влијае на валидноста и објектив​носта при оценувањето на студентите, што непосредно влијае на валидноста на  вреднување на работата и резул​татите на чле​новите на академската заедница. 
Членовите на универзитетската заедница не смеат да поттикнуваат пре​пишува​ње и имаат морална обврска истото да го оневозможат. 
Користење на луѓе и животни во научни 

истражувања и уметничка дејност 

Член 32
Морално е неприфатливо истражување кое неразумно ги изложува лу​ѓе​то на ризик од физички или психички повреди, ги повредува животните или ја деградира жи​вотната средина.

Во научните истражувања и уметничката работа мора да важи принципот на свесен пристанок и известеност на учесниците, како и принципот на заштита на нивните права и достоинство. 

Во научните експерименти со животните мора да се постапува според етичките и стручни стандарди. 
Измислување на резултати 
Член 33
Морално е неприфатливо измислување (фабри​кува​ње) на резултати во научните истражувања. 
Под измислувањето (фабрикување) резултати се подразбира секое намер​но претставување, ши​рење и објавување на ставови од научна и истражувачка постапка која не е спроведена. 

Фалсификување на резултати 

Член 34
Морално е неприфатливо фалсификување во научно-истражувачката ра​бота. 
Под фалсификување се подразбира дејство кое е спротивно на начелата на на​учната етика и подразбира манипулирање со објектот, опрема или со про​цесот на ис​тра​жување со цел намерно да се подесат или тенденциозоно да се протол​куваат резултатите на научното истражување. 
Плагирање 

Член 35
Морално е неприфатлив секој вид на плагијат на идеја или дело. 
Плагирање е препишување на туѓи научни трудови, книги и истражувања без наведување на изворните автори на кои незаконито и неморално им се при​својува истражувачката работа и интелектуалниот труд. 

Член 36

Членовите на академската заедница кои учествуваат во научно-истражу​вачката работа или уметничката дејност мора да гарантираат за изворноста на об​јавените научни и уметнички дела или за потеклото на идејата при реализи​ра​њето на научно-истражу​вачката и уметничката дејност. 

На членови на академската заедница Универзитетот е должен да им го заштити правото на интелектуалната сопственост на резултатите од истра​жувањето и собраните подато​ци. 
Измислени и преправени препораки
Член 37
Морално е неприфатливо измислување и преправање на препораки, односно, морално е недопустливо лажно претставување на академски достигнувања. 

Примање на подароци и други добра 

Член 38
Морално е неприфатливо членовите на универзитетската заедница да ба​раат подароци, да пот​тикнуваат подарувања, да примаат подароци за себе или за друга личност, за кои може да се претпостави дека посредно или не​по​средно ќе влијаат на нив​ната објективност, исполнување на професионалните обврски и почитување на профе​сионалните права и должности. 
Обврска на сите членови на Универзитетот е да ја отстрануваат секоја можност за корупција. 

Судири на интереси 
Член 39
Членовите на универзитетската заедница треба да одбегнуваат судир на интере​си (фамилијарни односи, блиско пријателство, интимни врски, антагони​зам и слично). 
Член 40
Морално е неприфатлив секој вид на непотизам, односно, ставање во повла​стена по​зиција на роднина на одредена личност во однос на други личности кои се со исти или со подобри способности. 

Одговорност кон колегите 

Член 41
Односите помеѓу наставниците, како и помеѓу наставниците и соработ​ниците мора да се темелат на колегијалност, заемно почитување, академско комуницирање и почитување на човековото достоинство. 

Колегијалната расправа за научните и истражувачките проблеми мора да се те​мели на висок степен на толеранција на различни мислења, при што може да се спро​тиставуваат само научни, стручни и професионални аргументи, кои не треба да пот​тикнуваат непринципиелни дискусии. 
Недопустливо е омаловажување на личноста и работата на друг настав​ник или соработник, како и примена на неакадемска реторика во расправите пред студентите и пред членовите на универзитетската заедница и пошироко. 
Член 42

Морална обврска на наставникот е на младите колеги и соработници нес​ебично да им дава помош во научната и образовната работа, при што задолжи​телно мора да го почитува личниот интегритет и интелектуалната автономност на помладиот колега. 
Член 43

Морално е неприфатливо на други лица, како услов за напредување кое не е согласно со прописите, да им се наметнува потпишување на извештај за из​бор во на​ставничко звање надвор од утврдените критериуми, заради избегнување евентуален конфликт, пријател​ство, стекнување материјална или друга корист. 
Одговорност кон универзитетската заедница
Член 44

Сите членови на универзитетската заедница треба да придонесуваат на подо​брување на угледот и остварувањето на задачите на Универзитетот. Членовите на универзитетската заедница мора да се грижат за интересите на Универзитетот во духот на академските слободи и автономија на академската работа.
Член 45

Морално е неприфатливо: 

· непочитување на професионалните и морални​те стандарди во сите сегменти на универзитетското делување, 

· секој вид на дејствување спротивно со професионалните критериуми, а со цел за остварување на повластена позиција на поединци или групи на Универзитетот, 
· несовесен однос кон имотот на Универзитетот и неговото користење надвор од целите на Универзитетот без посебно одобрение, 
· претставување на своите ставови како службени заради стекнување на лич​на корист,
· неточно наведување и вреднување на сопствените достигнувања во прија​вите за избор во звање и во други јавни документи. 

Одговорност кон јавното настапување   

Член 46
Универзитетот е општествено одговорна установа и го поттикнува пра​вото на членовите на универзитетската заедница на јавно настапување и слобо​да на изразува​ње што вклучува настапи пред публика, во електронски и пишу​вани медиуми, како и други облици на дејствување за доброто на заедницата, но не и професионално поли​тичко дејствување. 
Членовите на академската заедница со висок академски степен или профе​сионален статус не смеат да забрануваат ниту да ограничуваат лични и јавни настапи, на членовите на заедницата со понизок академски степен или професионален статус, ниту пак да ги условуваат таквите настапи. 
Член 47
Членовите на универзитетската заедница кои се овластени јавно да на​стапуваат и настапуваат во име на Универзитетот мора јасно да истакнат дека изложуваат по​зиции на Универзитетот. 
Во сите облици на јавниот настап и делување во кој чле​новите на уни​верзитетската заедница го претставуваат Универзитетот се очекува постапување во согласност со највисоките етички и професионални стандарди. 

IV 
КОМИСИЈА ЗА ЕТИЧКИ ПРАШАЊА  
Член 48
Сенатот на Универзитетот именува Комисија за етички прашања (во на​та​мошниот текст: Комисија). Ко​ми​сијата има 5 (пет) членови, од кои еден член од редот на претставниците на студентите кој се именува на предлог на Сту​дентскиот парламент на Универзитетот, а останатите 4 (четири) членови ги предлага Ректорската управа. 

Член 49
Мандатот на членовите на Комисијата трае 4 (четири) години, освен за членот од редот на претставниците на студентите чиј мандат трае една година. 
Член 50
Комисијата е самостоен и независен орган кој согласно со овој Правилник води постапка за утврдување повреди на моралните начела и стан​дарди утврдени со Етичкиот кодекс и во врска со тоа изрекува соодветни мерки. 

Член 51
Со Комисијата раководи претседател кој се избира од редот на членовите на Комисијата. Гласањето е јавно, а кандидатот е избран доколку за него гласале мнозинството од членовите на Комисијата.  
Претседателот на Комисјата ги свикува и раководи со состаноците на Комисјата и врши други работи утврдени со овој правилник. Претседателот на Комисијата по службена должност или на барање на најмалку три члена на Комисијата свикува состаноци. 

Во случај на спреченост на Претседателот на Комисијата, седниците ги свикува најстариот нејзин член. 

V 
МЕРКИ КОИ КОМИСИЈАТА ЗА ЕТИЧКИ 

ПРАШАЊА МОЖЕ ДА ГИ ИЗРЕЧЕ 

Член 52
Во случај на повреда на моралните норми и стандарди утврдени со Етич​киот кодекс Комисијата може да ги изрече следните мерки: опомена, јавна опо​мена и јавна осуда. 

Член 53
Мерката опомена се изрекува на сторител на повреда на моралните на​чела и стандарди за кого основано може да се очекува дека писменото преду​предување без јавно објавување на него ќе влијае во иднина да не ги прави ис​тите грешки. 
Изречената мерка опомена не се внесува во работното досие на сторите​лот на повреда на моралните на​чела и стандарди. 
Член 54
Мерката јавна опомена се изрекува на сторител на повреда на моралните на​чела и стандарди за кого основано може да се очекува дека јавното објавува​ње на опомената на состанок на Наставно-научниот совет на факултетот, одно​сно на состанок на заед​ничките служби на Универзитетот, на него ќе влијае во иднина да не ги прави ис​тите грешки. 

Изречената мерка јавна опомена се внесува во работното досие на стори​телот на повреда на моралните на​чела и стандарди.
Член 55
Мерката јавна осуда се изрекува на сторител на повреда на моралните на​чела и стандарди за кого основано може да се очекува дека јавното објавува​ње на состаноците на Сенатот, Наставно-научниот совет на факултетот, огласните табли и сајтот на Универзитетот на него ќе влијае во иднина да не ги прави ис​тите грешки. 

Изречената мерка јавна осуда се внесува во работното досие на стори​телот на повреда на моралните на​чела и стандарди.

Комисија одлучува за времето на објавување, како и за време​траењето на мер​ката од став 1 на овој член. 
VI 
МЕТОДОЛОГИЈА НА РАБОТА И 

ОДЛУЧУВАЊЕ  НА КОМИСИЈАТА 

Член 56
Работата на Комисијата е јавна. Јавноста во работата на Комисијата се обез​бе​дува во согласност со одредбите од Статутот на Универзитетот. 
Комисијата може на самиот почеток или во текот на постапката во це​лост или во одредени делови да ја исклучи јавноста, во случај кога тоа е неоп​ходно за да се заштити лична, семејна, службена или деловна тајна. 

Член 57
Комисијата може да работи доколку  на состанокот се присутни мнозинството чле​нови на Комисијата.  На седницата на која е закажана расправа, странките во постапката ги презентираат своите наводи и се изведуваат предложените дока​зи. Во посложени случаи Комисијата може да одлучи да има уште една седница за расправа. 

Комисијата одлуките ги донесува со јавно гласање и со мнозинство од сите членови. 

Комисијата има право на своите седници да ги повика ректорот, про​рек​торите, деканите или други лица кои можат да придонесат за ефикасно и целос​но завршување на постапката. 
Член 58
 Постапката пред Комисијата е бесплатна, а евентуалните трошоци ги сноси секоја странка во постапката. 

Член 59
Административните и општите работи на Комисијата ги вршат соодветните служби на Ректоратот, за што одлука донесува ректорот. Овие работи се извршуваат по налог на претседателот на Комисијата. 
Во работите од став 1 на овој член спаѓа и водењето на евиденција за изре​чените мерки од член 53 на овој Правилник. Во евиденцијата се внесува име и презиме на лицето против кое е изречена мерка, назив на единицата во која лицето е вработено, видот на изречената мерка и бројот на донесената од​лука. 
Член 60
Едниците во состав на Универзитетот и нивните органи, како и сите чле​нови на универзитетската заедница се должни на Комисијата, на нејзино бара​ње, да и ги достават сите податоци, информации и документација, со цел за успешно завршување на започнатите постапки. 
Во случај на непостапување во согласност со став 1 од овој член, Коми​си​јата против одговорното лице може да покрене постапка за повреда на морални​те стандарди. 
VII 
ТЕК НА ПОСТАПКАТА  

Покренување постапка и претходно 

разгледување на предлогот
Член 61
Постапката која во прв степен ја спроведува Комисијата се покренува со предлог кој може да го поднесе секој член на академската и универзитетската заедница (во натамошниот текст: предлагач). 
Предлогот може да се поднесе против секое лице на кое се однесува ко​дексот (во натамошниот текст: оптужен). 

Предлогот мора да содржи: 

· назив на Комисијата, 

· име, презиме и адреса на обвинетиот, 

· опис на повредата на Етичкиот кодекс, 

· докази на кои предлагачот го темели својот предлог и со кои располага или предлози за изведување соодветни докази, 

· име, презиме, адреса и своерачен потпис на предлагачот. 

Предлогот до Комисијата заедно со прилозите се доставуваат во два примероци. 

Член 62
Комисијата претходно го разгледува предлогот со испитување на уредноста и комплетноста на предлогот и валидноста за постапување по истиот. 
Доколку предлогот е неуреден и некомплетен, Комисијата го враќа на предлагачот кој во рок од 8 дена треба да го комплетира предлогот. 

Во случај предлагачот во наведениот рок од став 2 од  овој член да не ги отстрани недостатоците Комисијата со решение ќе го отфрли предлогот. Реше​нието се доставува на предлагачот. 

Член 63
Ако не го отфрли предлогот во смисла на ставовите 2 и 3 од предходниот член, Комисијата испитува дали е надлежна по ис​тиот и дали се исполнети останатите претпоставки за водење постапка. 

Доколку утврди дека не е надлежна за постапување по предлогот или за тоа по​стојат други пречки, Комисијата донесува решение со кое се прогласува за ненадлежна или со кое ќе го прогласи предлогот за недозволен. Овие реше​нија се доставуваат на предлагачот. 

Член 64
Ако Комисијата констатира дека нема пречки за водење постапка, прет​седателот на Комисијата во рок од 15 дена од денот на приемот на предло​гот, односно во случај од став 2 од член 62 од овој правилник во рок од 15 дена од приемот на комплетираниот предлог, донесува решение со кое се покренува по​стапка и истото му го доставува на предлагачот и оптужениот заедно со предло​гот. 
Оптужениот има право во рок кој не може да биде пократок од 8 дена ни​ту по​долг од 15 дена да достави свој писмен одговор на предлогот. Во својот одговор опту​жениот може да достави свои докази или да предложи изведување на соодветни докази. 
Седница на Комисијата 

Член 65
Претседателот на Комисијата во рок од најмногу 8 дена од приемот на одгово​рот, односно од денот на истекот на рокот од став 2 од член 64 на овој Правилник доколку оптужениот не доставил одговор, закажува сед​ница на Комисијата на која го повикува предлагачот, оптужениот, предло​же​ни​те сведоци и по потреба лица од член 57 став 3 од овој Правилник. 
Пред почетокот на седницата претседателот на Комисијата проверува дали се присутни сите повикани лица. Во случај да не е присутен оп​тужениот кој е уредно повикан, а отсуството не го оправдал, седни​цата ќе се одржи во него​во отсуство. Ако на седницата не е присутен уредно повиканиот предлагач кој не го оправдал своето отсуство, ќе се смета дека истиот го повлекол предлогот, па Коми​сијата ќе донесе решение со кое ќе се запре постапката. Ова решение се доставува на странките во постапката. 
Предлагачот може се до донесувањето на конечната одлука во постапка​та сам да го повлече својот предлог за што писмено надвор од седница или усмено на седница ќе ја извести Комиси​јата. Во тој случај Комисијата донесува решение со кое ја запира постапката и истото го доставува до странките. 
Член 66
Доколку нема процедурални пречки, прет​седа​телот на Комисијата ја отвора седницата, го образложува предметот на постапката, а потоа му дава збор на предлагачот кој ги изложува своите наводи. По излагањето на предлагачот, претседателот на Комисијата му дава збор на оптужениот кој го изложува својот одговор на наводите на прадлагачот. 
По излагањата на предлагачот и оптужениот, следи доказната постап​ка во која се сослушуваат сведоците и се изведуваат доказите кои учесниците во постапката ги предложиле. Комисијата одлучува за тоа кои од предложените дока​зи ќе се изведат. Во поглед на изведувањето докази во текот на целата постапка Комисијата е ограничена на предлозите на учесниците. 
По завршувањето на доказната постапка, претседателот на Комисијата ги пови​кува учесниците во постапката да дадат завршни зборови, по што објавува дека седницата е завршена. 

Член 67
Претседателот на Комисијата ја раководи седницата и се гри​жи доказната постапка да се реализира согласно одредбите од овој Правил​ник, при што сите прашања од значење за предметот на постапката треба во це​лост да се разгледаат. 

Претседателот на Комисијата се грижи за одржување на редот на седницата во текот на целата постапка. Ако учесник во постапката, сведок или друго лице кое присуствува на седницата на Комисијата на кој било начин го нарушува текот на постапката, ги навредува членовите на Комисијата, друг учесник, сведок или лице кое присуствува на седницата, претседателот на Комисијата ќе го опомене, а доколку  лицето продолжи со претходното однесу​вање, претседателот на Комисијата може да го отстрани од седницата. 

Комисијата може да одлучи против лицето од претходниот став од овој член, ако се исполнети останатите услови пропишани со овој Правилник, да по​крене постапка за утврдување на повреда на моралните принципи и стандарди пропишани со Етичкиот кодекс. 
Член 68
За седниците на Комисијата се води записник. 
Записникот го води лице вработено во службата на Ректоратот кое ќе го определи ректорот. 
Во записникот се внесува називот на Комисијата, имињата и презими​ња​та на присутните членови на Комисијата, местото,  денот и часот на одржување на седницата, предметот на постапка, имињата и презимињата на присутните учесници во постапката, сведоците и другите лица кои присуствуваат на сед​ницата. Во записникот се внесува и податок кои повикани лица не се присутни и дали истите уредно се повикани на седница. 
Записникот треба да содржи податоци за сите активности превземени на сед​ни​цата, а особено дали истата е јавна или јавноста била исклучена, содржина на на​водите на учесниците, нивните предлози, докази кои се изведени и докази кои се пону​дени, содржината на исказите на сведоците, како и одлуките донесе​ни на седницата. 

Записникот мора да се води уредно и во него ништо не смее да се брише, додава или менува. 

Учесниците во постапката имаат право да го прочитаат записникот, а тоа право го имаат и лицата кои давале изјави, но само во делот на записникот кој се однесува на содржината на нивните изјави. 
Учесниците имаат право да побараат копии од записникот. 

Записникот го потпишуваат претседателот на Комисијата и записни​чарот. 

Донесување одлука и видови одлуки  

Член 69
По завршување на седницата членовите на Комисијата се пов​лекуваат за да донесат одлука за предметот на постапката. 
Одлуката се донесува со дискусија и гласање на присутните членови на Ко​ми​сијата, при што јавноста е исклучена. Одлуката се смета за донесена ако за неа гласало мнозинството од вкупниот број членови на Комисијата. 

Комисијата одлуката по правило ја објавува веднаш по затворањето на седницата. За посложени случаи Комисијата може да го одложи објавувањето на својата одлука, но најмногу за 8 дена од денот на завршу​вање на седницата. 

Комисијата донесува одлуки во форма на решение со кое оптужениот се осло​бодува од одговорноста или се прогласува за одговорен. 

Ако Комисијата смета дека во дејствувањето на оптужениот постојат елементи за друг вид одговорност, за што Комисијата не е надлежна, за тоа ќе го извести рек​то​рот кој може да одлучи тоа да го изнесе пред Сенатот и пред Управниот одбор на Универзитетот. 

Член 70
Решение со кое оптужениот се ослободува од одговорност Комисијата доне​сува ако констатира: 
· дека постапката на оптужениот во врска со која е поднесен предло​гот од став 1 на член 61 од овој Правилник не претставува повреда на Етичкиот кодекс, 

· дека оптужениот не е одговорен за повреда на Етичкиот кодекс, 

· дека не е докажано дека оптужениот направил повреда на Етичкиот кодекс. 

Ако при донесувањето на решението од предходниот став на овој член Комисијата утврди дека предлагачот предлогот го поднел злонамерно, тогаш Комисијата може против предлагачот да покрене постапка за утврдување повреда на морал​ните принципи и стандарди пропишани со Етичкиот кодекс. 
Член 71
Решение со кое оптужениот се прогласува за одговорен Комисијата  до​несува во случај ако констатира дека оптужениот направил повреда на Етичкиот кодекс. Со истото решение Комисијата изрекува и една од мерките од член 52, под услови пропишани со членовите од 53 до 55 од овој Правилник. 
Член 72
Комисијата е должна во рок од најмногу 30 дена од објавувањето на од​луката, истата да ја изготви во писмена форма и да ја достави до странките во постапката. 
Одлуката треба да содржи вовед, диспозитив, образложение и правна поука. 

Постапка по жалба и видови одлуки по жалба  

Член 73
Против сите првостепени одлуки на Комисијата пропишани со овој Пра​вилник странките имаат право на жалба во рок од 8 (осум) дена од приемот на одлуката. 
За жалбата од став 1 од овој член одлучува Сенатот на Универзитетот, на кој и му се поднесува жалбата. 
Член 74
Жалбата може да се поднесе за: 

· повреда на правилата на постапката пропишани со овој Правилник, 

· погрешно или непотполно утврдена фактичка состојба и 

· погрешна примена на одредбите на Етичкиот Кодекс. 
Член 75
Претходното испитување на благовременоста и дозволеноста на жалбата врши ректорот како претседавач со Сенатот на Универзитетот, кој со решение ќе ја отфрли жалбата ако е неблаговремена или недозволена. Ова решение се доставува до странките, ис​тото е конечно и против него не може да се поднесе жалба. 
Жалбата е неблаговремена ако е поднесена по истекот на рокот од став 1 од член 73 од овој Правилник.
Жалбата е недозволена ако е поднесена од страна на лице кое не е странка во постапката. 

Член 76
Ако ректорот не донесе решение од став 1 од член 75 од овој Правилник, жал​бата ја разгледува Сенатот на Универзитетот на првата редовна седница. 

Работата на Сенатот во случај на разгледување на жалбата од предходниот став на овој член се одвива во согласност со Деловникот за работа на Сенатот на Универзитетот. 

Сенатот може да донесе одлука со која: 

· жалбата се усвојува, со што решението на Комисијата се укинува и пред​метот се враќа на Комисијата на повторно разгледување, 

· жалбата се усвојува и решението на Комисијата се преиначува, 
· жалбата се одбива и решението на Комисијата се потврдува. 

Член 77
Одлуката со која жалбата се усвојува, а решението на Комисијата се укинува и предметот се враќа на повторно одлучување, Сенатот ја донесува доколку конста​тира дека жалбата е основана и дека Комисијата во првостепената постапка направила повреди и пропусти наведени во точките 1 и 2 од став 1 на член 74 од овој Правилник. 
Одлуката со која жалбата се усвојува и решението на Комисијата се преиначува, Сенатот ја донесува во случај кога ќе констатира дека жалбата е основана и дека Комисијата требало да донесе поинаква одлука бидејќи во првостепената постапка при донесува​њето на решението правилно не ги применила одредбите од Етичкиот кодекс, иако пра​вилно и потполно ја утврдила фактичката состојба и не е направена повреда во постап​ката.
Одлука со која жалбата се одбива и се потврдува решението на Комисијата, Се​натот донесува во случај кога ќе  констатира дека жалбата не е основана и Комисијата не на​правила повреда, ниту пропуст наведен во член 74 од овој Правилник. 

Член 78
Одлуката од член 77 од овој Правилник Сенатот е должен  да ја изготви и  достави  до странките најдоцна 2 (два) месеци од денот на приемот на жалба​та и списите на предметот. 

Одлуката на Сенатот од член 78 е конечна и против неа не е дозволена жалба. 

Член 79
Со одлуката донесена согласно став 1 на член 77  од овој Правилник, Сенатот ќе и укаже на Комисијата за пропустите и повредите кои се направени во првостепената постапка, како и за тоа кои факти треба да се утврдат и кои докази да се изведат. При донесување на таква одлука, Комисијата е должна да закаже расправа во рок од 8 (осум) дена од денот на прие​мот на истата. 

Седницата од предходниот став на овој член мора да се одржи во рок кој не може да биде подолг од 15 дена од денот на закажувањето на истата. На оваа седница пов​торно се повикуваат странките, сведоците на кои е укажано во второстепената одлука на Сенатот и по потреба лицата од став 3 на член 57 од овој Правилник. 

Во понатамошната постапка се применуваат правилата пропишани од член 65 до член 72 од овој Правилник, со тоа што во повторената постапка Комисијата мора да ги почитува препораките на Сенатот дадени во став 1 од овој член. 

Член 80
Во случај кога Сенатот ќе донесе одлука од став 2 на член 77 од овој Правилник, со таа одлука одлучува и за самиот предмет на  постапката. 

VIII
ПРЕОДНИ И ЗАВРШНИ ОДРЕДБИ
Член 81
Комисијата за етички прашања ќе се именува во рок од 30 (триесет) дена од стапување на сила на овој Правилник. 
Член 82
Овој Правилник стапува на сила со денот на објавување во Билтенот на Уни​вер​зитетот.
Скопје, 30.05.2011
          Претседавач на Сенат 

        

 Ректор
_________________________________
 проф. д-р Александар Николовски

